
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

কল্পনা
৩২৯




তোমার কুসুমগন্ধে বর্ষে বর্ষে শূন্যে জলে স্থলে
হইবে প্রকাশ।

বকুলে চম্পকে তারা গাঁথা হয়ে নিত্য যাবে চলি
যুগে যুগান্তরে—

বসন্তে বসন্তে তারা কুঞ্জে কুঞ্জে উঠিবে আকুলি
কুহুকলস্বরে।

অমর বেদনা মোর হে বসন্ত, রহি গেল তব
মর্মরনিশ্বাসে—

উত্তপ্ত যৌবনমোহ রক্তরৌদ্রে রহিল রঞ্জিত
চৈত্রসন্ধ্যাকাশে।










ভগ্ন মন্দির








ভাঙা দেউলের দেবতা,

তব বন্দনা রচিতে ছিন্না বীণার তন্ত্রী বিরতা—

সন্ধ্যাগগনে ঘোষে না শঙ্খ তোমার আরতিবারতা।

তব মন্দির স্থিরগম্ভীর, ভাঙা দেউলের দেবতা।

তব জনহীন ভবনে

থেকে থেকে আসে ব্যাকুল গন্ধ নববসন্তপবনে।

যে ফুলে রচে নি পূজার অর্ঘ্য, রাখে নি ও রাঙা চরণে,

সে ফুল ফোটার আসে সমাচার জনহীন ভাঙা ভবনে।

পুজাহীন তব পূজারি

কোথা সারাদিন ফিরে উদাসীন কার প্রসাদের ভিখারি!

গোধূলিবেলায় বনের ছায়ায় চির-উপবাস-ভুখারি

ভাঙা মন্দিরে আসে ফিরে ফিরে পূজাহীন তব পূজারি।

ভাঙা দেউলের দেবতা,

কত উৎসব হইল নীরব, কত পূজানিশা বিগতা!

